
PAUL YN RHUFAIN
    -
gan Catrin Roberts

Cefndir Beiblaidd:
Actau 28:17-30

Cymeriadau:
Milwr Rhufeinig (gard Paul yn Rhufain)


Sionedica (ei wraig)


Llais

Offer:
Offer cegin – sosbenni, cyllyll a ffyrc etc

(y wraig i’r llwyfan ac yn gosod bwrdd.  Y milwr yn ymuno â’i wraig)

Sionedica:
Salute, cariad. Sut mae’r job newydd yn mynd?

Milwr:
Am ddiwrnod! Rydw i’n falch o orffen y shifft.

Sionedica:
Pam?  Roeddwn i’n meddwl dy fod ti’n edrych ymlaen at y gwaith. “Job bach tawel”, meddet ti.  “Cushy” oedd y gair arall.  Gwarchod Iddew o Jerwsalem sy’n disgwyl sefyll ei brawf o flaen Cesar.

Milwr:
Dyna oeddwn i’n ei feddwl hefyd.  Dim ond rhyw rabi bach sy’n meddwl fod ganddo neges newydd ar gyfer y byd ydy’r Paul yma.  Dydy o ddim hyd yn oed yn garcharor risg uchel.

Sionedica:
Beth ddigwyddodd heddiw, ‘te?

Milwr:
Aeth hi’n dân siafins, Sionedica.  Wyt ti’n cofio fi’n dweud bod arweinwyr yr Iddewon yn Rhufain wedi dod at Paul ychydig ddyddiau’n ôl? 

Sionedica:
Ydw.  Doedden nhw’n gwybod dim amdano, meddet ti – neb wedi anfon llythyr, a neb wedi clywed unrhywbeth drwg amdano drwy’r grapevine.

Milwr:
Ar ôl cael gwybod hynny, roedd Paul am i’r arweinwyr glywed ei brofiadau.  Roedd am egluro pam ei fod yn Rhufain yn disgwyl sefyll ei brawf o flaen Cesar.  Felly dyma fo’n trefnu iddyn nhw ddod draw i’r tŷ heddiw.  Erbyn i bawb gyrraedd roedd y lle’n llawn.  Cafodd pawb baned, ac yna dechreuodd Paul siarad.  Roeddwn i y tu allan i’r drws wrth gwrs, ond roeddwn i’n gallu clywed pob gair.  Diddorol iawn.  

(saib – Milwr yn hel meddyliau)
Sionedica:
Beth oedd ganddo i’w ddweud?

Milwr:
Lot o bethau am grefydd yr Iddewon, am y gyfraith sy mor bwysig iddyn nhw.  Ac am y proffwydi oedd yn byw ers talwm, fel roedden nhw wedi addo bod Jehofa, eu duw nhw, yn mynd i anfon rhywun i helpu’r bobl.  Mae’n debyg bod eu llyfrau crefyddol yn dweud bod y “Meseia” yma yn mynd i ddioddef yn ofnadwy.


Roedd Paul yn mynnu bod y Meseia yna wedi dod – dyn o’r enw Iesu o Nasareth, tref yn rhanbarth Galilea.  Cafodd yr Iesu yma ei groeshoelio yn Jerwsalem rai blynyddoedd yn ôl.  Ond y peth anhygoel ydy bod Paul, a’r bobl sy’n perthyn i’r un sect, yn mynnu bod yr Iesu wedi dod yn ôl yn fyw, a hynny ar ôl cael ei gladdu am ddwy noson.

Sionedica:
Dwyt ti ddim o ddifri?!

Milwr:
Mae Paul yn hollol o ddifri.  Mae’n gallu egluro’r pethau yma’n dda.  Roeddwn i hyd yn oed yn gallu gweld bod hyn i gyd yn gwneud synnwyr.  Ond mae’n anodd credu bod rhywun marw wedi dod yn ôl yn fyw.  Roedd Paul yn dweud bod yr Iesu yma yn fab i’r duw Jehofa.

Sionedica:
Beth oedd achos yr helynt heddiw?

Milwr:
Yr Iddewon yn methu cytuno gyda’i gilydd.  Dechreuon nhw ddadlau yn ffyrnig.  Roedd yna gymaint o godi lleisiau, roedd yn rhaid i mi fynd i mewn i’r ystafell.  Roeddwn i’n meddwl eu bod nhw wedi dechrau cwffio/ymladd!  Roedd rhai ohonyn nhw yn credu Paul ond roedd y gweddill yn dweud nonsens.  Roedden nhw’n “twt-twtian”, a dyma Paul yn torri ar draws ac yn dweud rhyw adnodau allan o lyfr sanctaidd yr Iddewon.  A dyma fo’n dweud wedyn eu bod nhw wedi cael cyfle i glywed neges Duw, ac os oedden nhw’n ei gwrthod, roedd Duw yn mynd i roi’r cyfle yna i bobl sy ddim yn Iddewon.

Sionedica:
Pobl fel ni felly.

Milwr:
Ia.  Sôn am danio matsen mewn warws olew!  Os oedden nhw’n flin i ddechrau, aethon nhw’n ballistic wedyn.  Cerddodd criw mawr ohonyn nhw allan mewn protest.

Sionedica:
Beth am y lleill?

Milwr:
Aros i wrando mwy ar Paul, am wn i.  Sefais i wrth y drws, rhag ofn bod un neu ddau ohonyn nhw am greu trwbwl.  Mae Paul yn rhydd i weld pwy bynnag sy’n dod i’r tŷ ato, ac mae’n cael siarad am beth bynnag mae o isio.  Fy nghyfrifoldeb i ydy gwneud yn siwr nad oes yna unrhyw drwbwl.

Sionedica:
O my hero cryf! Tyrd â sws i mi. (cusan) 

Bwyd mewn pum munud!


(exit y ddau)

Llais:
Buodd Paul wrthi drwy’r dydd o fore tan nos, yn esbonio beth oedd yn ei gredu.  Roedd yn eu dysgu nhw am deyrnasiad Dduw ac yn defnyddio cyfraith Moses ac ysgrifau’r Proffwydi i geisio eu cael nhw i weld mai Iesu oedd y Meseia.  Llwyddodd i argyhoeddi rhai ohonyn nhw, ond roedd y lleill yn gwrthod credu.  Buon nhw’n dadlau gyda’i gilydd.  A dyma nhw’n dechrau gadael ar ôl i Paul ddweud hyn i gloi:”Roedd yr Ysbryd Glân yn dweud y gwir wrth eich cyndeidiau chi wrth siarad drwy’r proffwyd Eseia:  “Dos at y bobl yma a dweud,

‘Byddwch chi’n clywed yn glir, ond byth yn deall;

Byddwch chi’n gweld yn glir, ond byth yn dirnad.”

Oherwydd maen nhw’n rhy ystyfnig i ddysgu unrhyw beth – maen nhw’n gwrthod gwrando ac wedi cau eu llygaid.

Fel arall, bydden nhw’n gweld â’u llygaid,

yn clywed â’u clustiau, yn deall go iawn,

ac yn troi, a byddwn i’n eu hiachau nhw.’”

Felly deallwch hyn – mae’r newydd da am Dduw yn achub ar gael i bobl y cenhedloedd eraill hefyd, a byddan nhw’n gwrando.”

Am ddwy flynedd gyfan, arhosodd Paul yno yn y tŷ yr oedd yn ei rentu. Roedd yn rhoi croeso i bawb oedd yn dod i’w weld.  Roedd yn cyhoeddi’n gwbl hyderus fod Duw yn teyrnasu, ac yn dysgu pobl am yr Arglwydd Iesu y Meseia a doedd neb yn ei rwystro.

Actau 28: 23 - 31

